Балалар язучысы Роза ХАФИЗОВАның тууына — 80 ел
…Гаиләдә икенче кыз бала туа. Әтиләре, әлбәттә, малай көтә. Балачакта Роза үзен артыкбикә кебегрәк хис итә: апасы — искиткеч чибәр Чәчкәгә, үзеннән соң туган Луиска барысы да мөкиббән, ә аңа әлләни исләре китмәгән кебек. Чынлыкта бу алай түгел, аңа гына шулай тоела. Әтиләре Мирсәет абый сугышка киткәндә кызын атына утыртып: “Күгәрчен кызым минем, күгәрчендәй кызым!” дип — елый-елый саубуллаша. Фронттан бүтәннәргә берәр хат яза, тик аңа гына әтисеннән ике хат килә. Яудан әйләнеп кайта алмый ул. Сугыш башланганда Розага унбер, кече сеңелләренә нибары өч яшь кенә була. Ул афәтле елларда меңнәр башына төшкән ачлык, хәерчелек-мохтаҗлык аларны да урап үтми.

Олылар белән бергә кырдан кайтып керми урак уру, печән чабу, ашлык җилгәрү, утын әзерләүләр... Җитмәсә, алар гаиләсенә үзгә кайгы килә: энекәше Луис дуслары белән бергә 1947 елда “Илдәге бөтен бәхетсезлек Ленин юлыннан тайпылган ерткыч Сталин аркасында!” дигән шигарь белән балалар оешмасы төзи. Мондый оешма Самарада һәм Хафизовлар яшәгән Сарабиккол авылында (Лениногорск районы) — тик ике җирдә генә оеша. Бу хакта Сталинның үзенә хәбәр итәләр. Иптәшләре белән Луисны кулга алалар. Балалар йорты директоры булып эшләгән әниләре Мәгъмүрә ханымны партиядән чыгаралар... 

Әйе, язмыш Роза апага сынау арты сынауны юри әзерләп тора диярсең.
Шөгердә мәктәптә укыган чакта, төкерек җиргә төшкәнче ката торган зәмһәрир суыкта ул авылына кайтырга ният кыла. Ачык кырга чыккач, гүя, куырып ала аны салкын. Тыны куырыла, аяклары атламас була. Әз генә хәл алыймчы, дип, юл читенә тезләнүгә, һушын югалтып егыла. Бәхетенә, аны узып баручы юлчылар күреп ала. Күтәреп торгызалар, толыпка төреп чанага салалар һәм авылына кадәр илтеп куялар. Әбисе төрле үлән төнәтмәләре эчертеп терелтә аны.

Ә икенче тапкыр язгы каникулга кайтканда бәлагә тарый. Елга аша җәяүлеләр үтеп йөри торган сукмак өстенә су чыккан, ташу кузгалырга тора. Ярты юлны узгач, кире борылсынмы? Тәвәкәлләп, елга өстенә кереп китә кыз. Ул арада бозлар шарт-шорт килеп ярыла. Шулчак аны атлы бер милиционер куып җитә. “Тотын өзәңгегә!” дип боера. Һәм чыннан да ат белән йөзеп чыгалар алар.

Ә иҗат дөньясына аяк басуы... Мәктәптән, класста стена газеталары чыгарып йөргән чаклардан башлануы сер түгел. Роза Хафизова атлы булдыклы, уңган кыз каләм тибрәтми ничек түзсен инде?! Шигырьләрен район газетасына да юллый, берничәсе басылып та чыга. Мавыгып, редакциягә көн дә хат язарга гадәтләнә. Беркөнне газета редакторы әнисен туктатып: “Хафизова, кызыңның һаман-һаман шигырь җибәрүеннән туйдык бит инде”, — дип куя. Әнисе кайтып шул сүзне әйткәч, ул, хурланып, кулына бүтән каләм алмаска сүз бирә. Әмма шигырь җене кагылган кеше үз ихтыяры белән туктый алмый бит иҗаттан. 

Әдәбиятка ул урау юллар узып, озак әзерләнеп, тәҗрибә туплап, шактый соңарып килә. Казан университетының татар филологиясе бүлеген тәмамлап, Төмән өлкәсендәге Тубыл каласына балалар укытырга китә. Әтисе, әнисе — укытучылар, күрәсең, укытучылык аның канында булгандыр. Ул балалар ярата, аны балалар үз итә. Бәлки, гомерен мәктәп белән бәйләгән дә булыр иде, тормыш коргач, Казанга кайтып, “Азат хатын”, аннан “Яшь сталинчы” (хәзерге “Татарстан яшьләре” редакцияләрендә эшли. Партия мәктәбендә укый, аннан егерме биш ел буе “Ялкын” журналында баш мөхәррир булып хезмәт итә. Балалар матбугатының үзәгендә кайнаганлыктан, сабыйлар күңелен җәлеп итәрлек әсәрләр язу хакында хыяллана. Аның иҗаты — “Курай-малай маҗаралары”, “Кирлемән” әкият-повестьлары күп телләргә тәрҗемә ителә, аның геройлары — Талсылулар, Курай-малайлар яхшылык җиңсен өчен явызлыкка каршы кыю көрәшчеләр булганга, укучы күңеленә хуш килә. Ә бу әдәбиятның олы бурычы, мәңгелек вазифасы ич. Танылган язучы үзе дә әкиятләргә ышана торган, сабый күңелле булып кала. Кеше язмышларын чагылдырган әсәрләре — “Кашкарыйлар озын гомерле”, “Без кайтырбыз”, “Зөләйханың сәгать чылбыры” исә аны өлкән буын укучыга да таныта, яраттыра.

Кырык җиденче елда ук Сталинның ерткыч табигатен аңлап, якташларының күзен ачарга омтылган энесе Луисны... гаебен исбат итә алмаганга аклыйлар. Егет югалып калмый, тормышта үз урынын таба, подполковник дәрәҗәсенә ирешә. Әллә никадәр гомер узгач, Роза ханымны КГБга чакырып алалар. “Өлкәннәрне утыртулары бер хәл, балалар белән булышканнар бит”, — дип, энесе өчен карт чекистлар исеменнән гафу үтенәләр. 

Роза ханымның: “Ниләр генә кичмәде баштан, ниләр генә күрмәдек, исән калдык, әнкәйнең догалары саклаган безне”, — дигән сүзләрен янә ишеткәндәй булам. Ә язучының бәхете шунда — ул әсәрләрендә яшәвен дәвам итә. 

Роза КАМАЛЕТДИНОВА.
ЧЫГАНАК: «Сабантуй» газетасының электрон варианты
